
	1. Առաջարկում ենք խմբագրել Նախագծում կիրառվող «մոնիթորինգ» եզրույթը՝ համապատասխանեցնելով «Մթնոլորտային օդի պահպանության մասին» օրենքին (այսուհետ՝ Օրենք), այդ թվում նաև վերջինիս 5-րդ հոդվածի 1-ին մասի 7-րդ կետին։

	Ընդունվել է

	2. Պարզաբանման կարիք ունի Նախագծի 2-րդ մասով սահմանված ժամկետը՝ հաշվի առնելով այն, որ Նախագծի հիմնավորմամբ վերջինիս վերաբերյալ որևէ անդրադարձ կատարված չէ։

	Ընդունվել է
Հիմնավորումը լրացվել է Կառավարության որոշման ուժի մեջ մտնելու ժամկետի մասով։ Հիմք ընդունելով Կառավարության 2025 թվականի մայիսի 22-ի N 611-Լ որոշմամբ սահմանված մոնիտորինգի արդիականացմանն ուղղված միջոցառումները՝ սույն որոշման ուժի մեջ մտնելու ժամկետ է սահմանվում 2030 թվականի հունվարի 1-ը։ Համաձայն Կառավարության 2025 թվականի մայիսի 22-ի N 611-Լ որոշման՝ հանրապետության ամբողջ տարածքով միջազգային չափանիշներին համապատասխան, իրական /real-time/ ռեժիմով աշխատող մոնիտորինգային ցանցի ապահովումը նախատեսվում է ունենալ մինչև 2030 թվականի հունվարի 1-ը։ Կառավարության 2025 թվականի օգոստոսի 14-ի «Մթնոլորտային օդի որակի գնահատման չափանիշների, աղտոտվածության չափման մեթոդների և ստանդարտացված չափման մեթոդների, ինչպես նաև աղտոտվածության չափման կայանների տեղադիրքերի և քանակների միասնական չափանիշների վերաբերյալ կարգը հաստատելու մասին» N 1142-Ն որոշմամբ սահմանված չափանիշներն ևս ուժի մեջ են մտնելու 2030 թվականի հունվարի 1-ից։   

	3. Անհրաժեշտ է խմբագրել և/կամ հստակեցնել Նախագծի հավելվածի (այսուհետ՝ Հավելված) 3-րդ կետի 2-րդ ենթակետում ներկայացված հասկացությունը, որի բովանդակությամբ (այդ թվում նաև Հավելվածի) բացահայտված չեն համապատասխան տեղեկատվության մշակման և տրամադրման ժամկետները։

	Չի ընդունվել 
Նախագծի հավելվածի 3-րդ կետի 2-րդ ենթակետում սահմանված է «մթնոլորտային օդի որակի վերաբերյալ հույժ շտապ տեղեկատվություն» հասկացությունը՝«տարերային աղետների, վթարների և այլ արտակարգ իրավիճակների հետևանքով մթնոլորտային օդի վնասակար նյութերի տեղեկացման կամ զգուշացման շեմերի գերազանցման վերաբերյալ փաստացի և կանխատեսվող տեղեկատվություն, որը սահմանված կարգով հաղորդվում է ստանալուց ու մշակելուց անմիջապես հետո»։ «Տեղեկացման շեմ» և «զգուշացման շեմ» հասկացությունները, աղտոտիչների համար վերոնշյալ շեմերի հաշվարկման մեթոդաբանությունն ու սկզբունքներն սահմանված են Կառավարության 2025 թվականի օգոստոսի 14-ի «Մթնոլորտային օդի որակի գնահատման չափանիշների, աղտոտվածության չափման մեթոդների և ստանդարտացված չափման մեթոդների, ինչպես նաև աղտոտվածության չափման կայանների տեղադիրքերի եվ քանակների միասնական չափանիշների վերաբերյալ կարգը հաստատելու մասին»
N1142-Ն որոշմամբ, իսկ վերոնշյալ շեմերի վերաբերյալ տեղեկատվության տրամադրման ընթացակարգն ու ժամկետները սահմանված են նախագծի հավելվածի 29-րդ, 33-րդ և  34-րդ կետերում։

	4. Հստակեցման կարիք ունի Հավելվածի 3-րդ կետի 5-րդ ենթակետում ներկայացված հասկացությունը, քանի որ պարզ չէ ո՞ւմ կողմից և ի՞նչ ընթացակարգով հաստատված «զգայուն բնակչության և խոցելի խմբերի» մասին է խոսքը։

	Չի ընդունվել
Նախագծում ներառված «զգայուն բնակչության և խոցելի խմբեր» հասկացությունը սահմանված է Եվրոպական պառլամենտի և Խորհրդի 2008 թվականի մայիսի 21–ի 2008/50/ԵՀ հրահանգը փոփոխող Եվրոպական խորհրդարանի և Խորհրդի 2024 թվականի հոկտեմբերի 23-ի 2024/2881/ԵՄ հրահանգով։ Վերոնշյալ հրահանգի մոտարկման անհրաժեշտությունը բխում է   Հայաստանի Հանրապետության վարչապետի 2019 թվականի հունիսի 1-ի «Հայաստանի Հանրապետության և Եվրոպական Միության և ատոմային էներգիայի եվրոպական համայնքի ու դրանց անդամ պետությունների միջև կնքված համապարփակ և ընդլայնված գործընկերության համաձայնագրի կիրարկման ճանապարհային քարտեզը հաստատելու մասին» N 666-Լ որոշմամբ (այսուհետ՝ ճանապարհային քարտեզ) սաhմանված ԵՄ օրենսդրությանը  մոտարկման պահանջները։ Նախագիծը համաձայնեցվել է նաև առողջապահության նախարարության հետ և վերոնշյալի վերաբերյալ դիտարկում չի արվել, ավելին՝ «Նորմատիվ իրավական ակտերի մասին» օրենքի 6-րդ հոդվածի 1-ին մասով սահմանված  պետական իրավական փորձաքննության ընթացքում վերոնշյալի հարցի վերաբերյալ դիտարկումներ չեն իրականացվել ինչպես ՀՀ օրենսդրության, այնպես էլ ԵՄ օրենսդրության համապատասխանության շրջանակներում

	5. Անհրաժեշտ է հստակեցնել Հավելվածի 5-րդ կետը, քանի որ պարզ չէ, թե ի՞նչ «շարունակական» չափման մասին է խոսքը (արդյո՞ք խոսքը 24/7 ռեժիմի մասին է), ի՞նչ «հատուկ ծրագրերի»  և «ժամանակավոր կետերի» մասին է խոսքը (օրինակ՝ արդյո՞ք թեմատիկ մոնիտորինգը չի կարող իրականացվել ժամանակավոր կետերում և այլն)։

	Ընդունվել է
Նախագծի հավելվածի 5-րդ կետի 1-ին ենթակետում կատարվել է լրացում «շարունակական (անընդհատ»)՝ համապատասխանեցվել է նախագծի 7-րդ կետի հետ, իսկ նույն կետի 2-րդ և 3-րդ ենթակետերը միավորվել են։ 

	6. Բովանդակային հակասություններից և խմբագրական անհամապատասխանություններից խուսափելու նպատակով` 
· անհրաժեշտ է խմբագրել Հավելվածի 6-րդ կետը (ինչպես նաև Հավելվածի մնացյալ այլ մասերում ներկայացված նույնաբովանդակ դրույթը), հաշվի առնելով այն հանգամանքը, որ օդի որակի մշտադիտարկումը չի կարող իրականացվել մոդելավորման միջոցով (մոդելավորում կարող է իրականացվել արդեն իսկ մշտադիտարկման արդյունքում ստացված տվյալների հիման վրա), 

	Ընդունվել է
Կետը շարադրվել է հետևյալ խմբագրությամբ․ «6․ Մթնոլորտային օդի որակի մոնիտորինգն իրականացվում է ստացիոնար (ֆիքսված) և ինդիկատիվ չափումների միջոցով»։ 


	· Անհրաժեշտ է ցուցաբերել միանման խմբագրական մոտեցում՝ «մթնոլորտային օդ» կամ «օդ» եզրույթների կիրառման հարցում։
	Ընդունվել է

	· Բովանդակային կրկնություններից խուսափելու նպատակով՝ առաջարկում ենք լրացուցիչ խմբագրել/միավորել Հավելվածի 6-րդ և 7-րդ կետերը։
	Ընդունվել է
Հավելվածի  6-րդ կետը շարադրվել է հետևյալ խմբագրությամբ՝
«Մթնոլորտային օդի որակի մոնիտորինգն իրականացվում է ստացիոնար (ֆիքսված) և ինդիկատիվ չափումների միջոցով։»։
7-րդ կետը հանվել է նախագծից՝ Կառավարության 2025 թվականի օգոստոսի 14-ի N 1142-Ն որոշմամբ սահմանված դրույթների հետ կրկնությունից խուսափելու նպատակով։

	7. Խմբագրման և հստակեցման կարիք ունի Հավելվածի 7-րդ կետում տեղ գտած «առնվազն մեկ օրացույցային տարվա ընթացքում» դրույթը։
	Ընդունվել է
Կետը հանվել է նախագծից։
Կառավարության 2025 թվականի օգոստոսի 14-ի N 1142-Ն որոշմամբ սահմանված դրույթների հետ կրկնությունից խուսափելու նպատակով։

	8. Անհրաժեշտ է հստակեցնել Հավելվածի 8-րդ կետը, քանի որ պարզ չէ թե ի՞նչ «որոշակի պարբերականության» և «ընտրանքային նմուշառման» մասին է խոսքը։
	Ընդունվել է։
Կետը հանվել է նախագծից։
Կառավարության 2025 թվականի օգոստոսի 14-ի N 1142-Ն որոշմամբ սահմանված դրույթների հետ կրկնությունից խուսափելու նպատակով։

	9. Անհրաժեշտ է խմբագրել Հավելվածի 9-րդ կետը՝ հաշվի առնելով այն հանգամանքը, որ «մոդելավորման կիրառությունները» չեն կարող լրացնել «ստացված տվյալներին» (տե՛ս սույն եզրակացության 6-րդ կետը)։
	Ընդունվել է 
Կետը հանվել է նախագծից։

	10. Տարընկալումներից խուսափելու նպատակով՝ պարզաբանման կարիք ունի Հավելվածի 10-րդ կետով առաջարկվող կարգավորումը, որի բովանդակությունից պարզ չէ, թե ո՞ր պարագայում է առաջանալու համապատասխան «անհրաժեշտությունը»։

	Ընդունվել է
Առողջապահության համաշխարհային կազմակերպության կողմից առաջարկվում է սահմանել մթնոլորտային օդն աղտոտող հիմնական աղտոտիչները (Ածխածնի մոնօքսիդ (CO), ծծմբի երկօքսիդ (SO2), ազոտի երկօքսիդ (NO2 ), գետնամերձ օզոն (O3 ), կախված մասնիկներ (PM2,5, PM10)), որը սահմանված է նաև ճանապարհային քարտեզով սահմանված մոտարկման ենթակա ԵՄ հրահանգով, որը սահմանված է նաև Կառավարության 2025 թվականի օգոստոսի 14-ի N 1142-Ն որոշմամբ։ Սակայն արտանետման անշարժ աղբյուր հանդիսացող  կայանքներից, ՍԹԱ թույլտվության սահմաններում, արտանետվի նաև ոչ հիմնական, այլ տվյալ գործունեությունից կախված տիպիկ այլ վնասակար նյութ, և անհրաժեշտություն առաջանա տվյալ նյութի նկատմամբ ևս մոնիտորինգ իրականացնել, հետագա խնդիրներից խուսափելու համար։ 

	11. Անհրաժեշտ է խմբագրել Հավելվածի 12-րդ կետը, որի բովանդակությունից պարզ չէ, թե ի՞նչ «վթարային իրադրության և այլ պատճառների» մասին է խոսքը, ինչպես նաև հստակեցնել, թե ո՞ւմ կողմից և/կամ ի՞նչ ընթացակարգով ու նպատակով իրականացվող «դիտարկումների» մասին է խոսքը։

	Ընդունվել է
Կետը շարադրվել է հետևյալ խմբագրությամբ՝ 
«Տարերային աղետներով, վթարներով և այլ արտակարգ իրավիճակներով պայմանավորված գերնորմատիվային աղտոտվածության առաջացման ժամանակ մասնագիտացված կառույցի կողմից իրականացվում են լրացուցիչ դիտարկումներ՝ օրենսդրությամբ սահմանված կարգով։»՝   համապատասխանեցնելով նախագծի հավելվածի 3-րդ կետի 2-րդ ենթակետով սահմանված հասկացության հետ, լրացնելով այն մասին, որ լրացուցիչ դիտարկումներն իրականացվում են մասնագիտական կառույցի կողմից։


	12. Հիմնավորման կարիք ունի Հավելվածի 13-րդ կետում տեղ գտած «ընտրանքային կամ ինդիկատիվ չափումների միջոցով» եզրույթի ներառման անհրաժեշտությունը, քանի որ պարզ չէ, թե արդյո՞ք խոսքը որևէ նոր «չափման միջոցի» մասին է։

	Ընդունվել է 
Կետը շարադրվել է հետևյալ խմբագրությամբ՝
«Մթնոլորտային օդի որակի մոնիտորինգի արդյունքում ստացված տվյալների հավաքագրումն իրականացվում է մշտադիտարկման ավտոմատացված, ոչ ավտոմատացված համակարգերի և հատուկ շարժական  լաբորատոր մեքենաների   միջոցով։»։


	13. Անհրաժեշտ է խմբագրել և հստակեցնել Հավելվածի 14-րդ կետի 1-ին ենթակետում տեղ գտած «ակտիվ նմուշառմամբ» դրույթին վերաբերելի կարգավորումը՝ Հավելվածի աղյուսակ 1-ում (այսուհետ՝ Աղյուսակ 1) ներկայացված բովանդակության հետ տարընկալումներ չառաջացնելու նպատակով։
	Ընդունվել է

	14. Խմբագրման և հստակեցման կարիք ունի Հավելվածի 14-րդ կետի 4-րդ ենթակետը, քանի որ պարզ չէ, թե ի՞նչ «թեմատիկ իրավիճակների» մասին է խոսքը և ո՞ր «աղտոտվածության աղբյուրների մոտակայքի» մասին է խոսքը (հաշվի առնելով «աղտոտվածության աղբյուրներ» եզրույթի՝ Օրենքում բացակայության հանգամանքը, ինչպես նաև «մոտակայք» կարգավորման ոչ հստակ լինելը)։ Բացի այդ, անհրաժեշտ է ճշգրտել, թե ի՞նչ «աղբյուրներից» է դիտարկում իրականացվելու՝ անբարենպաստ օդերևութաբանական պայմանների ժամանակ։ 

	Ընդունվել է


	15. Անհրաժեշտ է պարզաբանել, թե ի՞նչ «բազայի» մասին է խոսքը Հավելվածի 15-րդ կետում։

	Ընդունվել է  
Կետը խմբագրվել է հետևյալ բովանդակությամբ՝
«Մթնոլորտային օդի մոնիտորինգի բոլոր տվյալները հավաքվում են մասնագիտացված կառույցի հիդրոօդերևութաբանության և մոնիտորինգի միասնական տվյալների բազայում, որտեղ իրականացվում է տվյալների վերլուծությունը, ամփոփումը և արխիվացումը։»։

	16. Խմբագրման և հստակեցման կարիք ունի Հավելվածի 16-րդ կետի 2-րդ ենթակետում տեղ գտած «տարածքային պատկերին» վերաբերելի դրույթը։

	Ընդունվել է


	17. Անհրաժեշտ է հիմնավորել կամ խմբագրել Հավելվածի 16-րդ կետի 3-րդ ենթակետի առկայության նպատակահարմարությունը (հաշվի առնելով Հավելվածի 16-րդ կետի 1-ին և 2-րդ ենթակետերի բովանդակությունները)՝ կրկնություններից խուսափելու նպատակով։

	Ընդունվել է



	18. Տարընկալուներից խուսափելու նպատակով՝ անհրաժեշտ է խմբագրել Հավելվածի 16-րդ կետի 4-րդ ենթակետը, քանի որ, բացի այն, որ պարզ չէ, թե ի՞նչ «նպատակային արժեքների» մասին է խոսքը՝ վերոնշալ ենթակետը, նաև բովանդակային տեսանկյունից, կրկնում է Հավելվածի 17-րդ կետում ներկայացված համապատասխան կարգավորումներին։

	Ընդունվել է
Հավելվածի 16-րդ կետի 4-րդ կետը հանվել է նախագծից, գնահատման չափանիշները լրացվել է 17-ի 2-րդ կետով։

«նպատակային արժեքի» վերաբերյալ
Ճանապարհային քարտեզից բխող ՀՀ օրենսդրությանը մոտարկման ենթակա Եվրոպական պառլամենտի և Խորհրդի 2008 թվականի մայիսի 21–ի 2008/50/ԵՀ հրահանգի և դրա փոփոխումն ապահովող Եվրոպական խորհրդարանի և Խորհրդի 2024 թվականի հոկտեմբերի 23-ի 2024/2881/ԵՄ հրահանգով, ինչպես նաև ԵՄ հրահանգին համահունչ մշակված  Կառավարության 2025 թվականի օգոստոսի 14-ի  N 1142-Ն որոշմամբ հստակ սահմանված է մթնոլորտային օդն աղտոտող (վնասակար) նյութերի «սահմանային արժեք» և «նպատակային արժեք» հասկացությունները, սահմանված են նաև մթնոլորտային օդն աղտոտող (վնասակար) նյութերի սահմանային  և նպատակային արժեքների սահմանաչափերը։  

	19. Անհրաժեշտ է լրամշակել Հավելվածի 20-րդ կետում առկա «տեղեկատվության տրամադրաման համար օգտագործվում է օդի որակի ինդեքս» ձևակերպումը՝ խմբագրական անհամապատասխանություններ չառաջացնելու նպատակով։

	Ընդունվել է
Կետը շարադրվել է հետևյալ խմբագրությամբ՝
«Մթնոլորտային օդում  հիմնական  աղտոտիչների մարդու առողջության վրա հնարավոր ազդեցության  գնահատման և հանրությանը տեղեկատվության տրամադրման նպատակով կիրառվում է  մթնոլորտային օդի որակի ինդեքսը, որի ցուցանիշները սահմանված են աղյուսակ 2-ում։»։ 

	20. Բովանդակային անճշտություններ, ինչպես նաև տարընթերցումներ չառաջացնելու նպատակով՝ անհրաժեշտ է խմբագրել Հավելվածի 22-րդ կետը, քանի որ, բացի այն հանգամանքը, որ պարզ չէ, թե ինչ «փուլային ցուցանիշների» և «այլ աղտոտիչների» մասի է խոսքը, հասկանալի չէ նաև, թե ո՞ւմ կողմից և/կամ ի՞նչ ընթացակարգով սահմանված «կոնցենտրացիաների հաշվարկի» մասին է խոսքը։

	Ընդունվել է
Կետը խմբագրվել է։

Առողջապահության համաշխարհային կազմակերպության կողմից հաստաված օդի որակի գլոբալ ուղեցույցներում առաջարկվում է հիմնական աղտոտիչների սահմանային արժեքների փուլային (IV փուլ) ցուցանիշներ (հղումը ներառվել է հիմնավորման մեջ) և ամենավերջին ամենախիստ ցուցանիշներն էլ սահմանվում են որպես նպատակային արժեքներ։ Հիմնավորման մեջ նշված է Եվրոպական բնապահպական գործակալության կողմից մշակված մեթոդաբանության հղումը, որտեղ հստակ հաշվարկներով սահմանվում է օդի որակի ինդեքսի ցուցանիշները։ Հավելվածի 22-րդ կետի բովանդակությունը խմբագրվել է առողջապահության նախարարության կողմից ներկայացված առաջարկությամբ։

	21. Խմբագրման և հստակեցման կարիք ունի Հավելվածի 23-րդ կետը, որում առկա «․․․որակի ինդեքսի սահմանման համար հիմք է հանդիսանում․․․․․․աղտոտիչներից որևէ մեկի տվյալները» դրույթը տարընկալումների տեղիք է տալիս՝ հաշվի առնելով նաև վերոնշյալ կարգավորման բացակայության հանգամանքը ՀՀ կառավարության 2025 թվականի օգոստոսի 14-ի «Գոտիների և ագլոմերացիաների դասակարգման մասին» N 1145-Ն որոշմամբ սահմանված համապատասխան կարգավորումների շրջանակից։ 

	Ընդունվել է
Հանվել է նախագծից։

	22. Անհրաժեշտ է լրացուցիչ հստակեցնել Հավելվածի 27-րդ կետով առաջարկվող կարգավորումը, որի բովանդակությունից, առնվազն պարզ չէ, թե ի՞նչ ժամկետներում պետք  տրամադրվի մոնիտորինգի արդյունքում ստացված տեղեկատվությունը՝ հատկապես հաշվի առնելով նաև առողջության հետ կապված (հնարավոր է նաև որոշ դեպքերում հրատապություն պահանջող) համապատասխան միջոցառումների ձեռնարկման անհրաժեշտության հանգամանքը։

	Չի ընդունվել
27-րդ կետում ժամկետ սահմանելու  անհրաժեշտությունը բացակայում է, իսկ նախագծի հավելվածի 28-րդ, 31-ին և 33-րդ կետերով սահմանված է յուրաքանչյուր դեպքի համար  ժամկետ։


	23. Պարզաբանման և խմբագրման կարիք ունեն Հավելվածի 28-րդ կետում տեղ գտած մի շարք դրույթներ, մասնավորապես՝ պարզ չէ, թե խոսքն ի՞նչ «օրենսդրության», «սահմանային և նպատակային արժեքների» և «սահմանային և նպատակային արժեքների համեմատ դիտարկված գերազանցումների» մասին է՝ հաշվի առնելով նաև Օրենքի 4-րդ հոդվածի 1-ին մասի 6-րդ կետով սահմանված համապատասխան դրույթը։

	Չի ընդունվել
Ճանապարհային քարտեզից բխող ՀՀ օրենսդրությանը մոտարկման ենթակա Եվրոպական պառլամենտի և Խորհրդի 2008 թվականի մայիսի 21–ի 2008/50/ԵՀ հրահանգը  փոփոխող Եվրոպական խորհրդարանի և Խորհրդի 2024 թվականի հոկտեմբերի 23-ի 2024/2881/ԵՄ հրահանգով, ինչպես նաև ԵՄ հրահանգին համահունչ մշակված  Կառավարության 2025 թվականի օգոստոսի 14-ի  N 1142-Ն որոշմամբ հստակ սահմանված է մթնոլորտային օդն աղտոտող (վնասակար) նյութերի «սահմանային արժեք» և «նպատակային արժեք» հասկացությունները, սահմանված են նաև մթնոլորտային օդն աղտոտող (վնասակար) նյութերի սահմանային  և նպատակային արժեքների սահմանաչափերը։  


	24. Անհրաժեշտ է հստակեցնել Հավելվածի 30-րդ կետում տեղ գտած հղումը՝ տարընկալումներից և ընդհանրական ձևակերպումներից խուսափելու նպատակով։

	Չի ընդունվել
Տարընկալումներ չի առաջացնում, նախագծում գրված է «Մթնոլորտային օդի որակի մասին հայցվող տեղեկատվությունը տրամադրվում է «Տեղեկատվության  ազատության մասին» օրենքով սահմանված կարգով»։

	25. Պարզաբանման կարիք ունի Հավելվածի 31-րդ կետով առաջարկվող կարգավորումը, քանի որ հասկանալի չէ, թե ո՞ր «առցանց հարթակի» և ի՞նչ «ընդհանուր նշանակության» տեղեկատվության մասին է խոսքը։

	Չի ընդունվել 
Ներկայումս գործում է մթնոլորտային օդի որակի մոնիտորինգի տվյալների առցանց հարթակ ArmHydromet  բջջային հավելված։ Առցանց հարթակի անվանումը նշված չէ, քանի որ դիտակայանների տեդադրումից հետո, նախատեսվում է փորձագետների կողմից ծրագրային ներբեռնում, որից հետո հստակ պարզ կլինի ներկայիս գործող հավելվածով կշարունակվի մոնիտորինգի տվյալների հանրայնացումը, թե նոր ծրագրի անհրաժեշտություն կառաջանա։ 
«Ընդհանուր նշանակության տեղեկատվություն» հասկացությունը սահմանված է նախագծի հավելվածի 3-րդ կետի 1-ին ենթակետում։

	26. Տարընթերցումներց խուսափելու համար՝ անհրաժեշտ է խմբագրել Հավելվածի 32-րդ կետում տեղ գտած «տեղեկացվում է» եզրույթը, քանի որ պարզ չէ թե «ով» է տեղեկացվում (միայն հանրության, թե նաև համապատասխան լիազոր մարմինների տեղեկացմանն է վերաբերում՝ հաշվի առնելով նաև Հավելվածի 33-րդ կետը)։

	Ընդունվել է


	27. Գործառութային հակասություններից խուսափելու նպատակով՝ 
· խմբագրման և հստակեցման կարիք ունի Հավելվածի 33-րդ կետով առաջարկվող կարգավորումը, մասնավորապես՝ ներկայացված բովանդակություննից հետևում է, որ տեղեկացման կամ զգուշացման շեմերի գերազանցման դեպքում Շրջակա միջավայրի նախարարությունն անհապաղ տեղեկացնում է այլ համապատասխան մարմիններին, որպեսզի վերջիններս էլ իրենց հերթին իրազեկեն հանրությանը՝ տեղեկացման կամ զգուշացման շեմերի գերազանցման, ինչպես նաև առաջարկվող/ձեռնարկվելիք նախազգուշական և կանխարգելիչ միջոցառումների վերաբերյալ, մինչդեռ Հավելվածի  25-րդ կետի համաձայն՝ մթնոլորտային օդի պետական մոնիթորինգի վերաբերյալ տեղեկատվությունը տրամադրվում է միայն մասնագիտացված կառույցի կողմից՝ հրապարակային հաղորդագրությունների միջոցով։ 

	Չի ընդունվել
Նախագծի 33-րդ կետով հստակ սահմանված է Շրջակա միջավայրի նախարարությունն անհապաղ, ոչ ուշ քան 1 օրվա ընթացքում տեղեկացնում է (պաշտոնական գրությամբ կամ հեռախոսով կամ էլեկտրոնային եղանակով) Առողջապահության, Տարածքային կառավարման և ենթակառուցվածքների, Կրթության, գիտության, մշակույթի և սպորտի, ինչպես նաև Ներքին գործերի նախարարություններին՝ իրենց իրավասությունների սահմաններում իրազեկելու (պաշտոնական կայք էջում, սոցիալական էջերում) հանրությանը տեղեկացման կամ զգուշացման շեմերի գերազանցման, ինչպես նաև տեղեկացման կամ զգուշացման շեմերի  գերազանցման դեպքում ընդհանուր բնակչությանը, զգայուն բնակչությանը և խոցելի խմբերին  առաջարկվող ձեռնարկվելիք նախազգուշական և կանխարգելիչ միջոցառումների վերաբերյալ։

	· Բացի այդ, անհրաժեշտ է լրացուցիչ քննարկել վերոնշյալ գործընթացին պետական մարմինների մասնակցության/ներգրավվման համապատասխանելիության հարցը (արդյո՞ք, օրինակ՝ բնապահպանության և ընդերքի տեսչական մարմնի ներգրավման անհրաժեշտությունը բացակայում է)։
	Ընդունվել է
Բնապահպանության և ընդերքի տեսչական մարմինը ևս ներգրավվել է գերատեսչությունների ցանկում։

	28. Անհրաժեշտ է հստակեցնել Հավելվածի 34-րդ կետով ներկայացված կարգավորումը, քանի որ, բացի  մի շարք տարընթերցում առաջացնող ձևակերպումներից, ինչպիսիք են՝ «պետական կառավարման մարմնինները», «տարածքային ստորաբաժանումները» (հասկանալի չէ, թե, օրինակ՝ Կրթության, գիտության, մշակույթի և սպորտի նախարարության «տարածքային ստորաբաժանումը» որն է), «զգայուն բնակչության և խոցելի խմբերի շահերը ներկայացնող  կազմակերպությունները» և այլն, պարզ չէ, թե ինչո՞ւ, օրինակ՝ հույժ շտապ տեղեկատվության իրազեկման աշխատանքներում պետք է ներգրավված լինեն համապատասխան (ոչ պետական) կազմակերպություններ (մանավանդ՝ հաշվի առնելով նաև վերջիններիս համար փաստացի սահմանվող գործառույթները, օրինակ՝ «մեքենա վարելիս պատուհաններն ամուր փակ պահելու» դրույթը)։ Բացի այդ, լրացուցիչ քննարկման կարիք ունի, թե արդյո՞ք պետական մարմինների գործառույթները պետք է սահմանափակվեն միայն «տեղեկատվության տրամադրման և/կամ իրազեկման» գործողություններով, թե վերջիններից բացի՝ համապատասխան մարմինների կողմից կարող է նաև կիրառվել որոշակի սահմանափակումներ (օրինակ՝ հեռավար աշխատանքի անցում՝ «խոցելի խմբերի համար» և այլն)։

	Ընդունվել է



	29. Տարընթերցումներից խուսափելու նպատակով՝ լրացուցիչ պարզաբանման անհրաժեշտություն ունի Աղյուսակ 1-ում ներկայացված ցուցանիշները,՝ հաշվի առնելով, օրինակ՝ ծծմբի երկօքսիդի ներկայացված լինելու հանգամանքը միաժամանակ երեք նմուշառման եղանակներում։

	Չի ընդունվել
Աղյուսակ 1-ում ներկայացված ցուցանիշներում ծծմբի երկօքսիդի ներկայացված լինելու հանգամանքը միաժամանակ երեք նմուշառման եղանակներում բացատրվում է նրանով, որ ծծմբի երկօքսիդի կամ ազոտի երկօքսիդի դիտարկում կարող է իրականացվել ինչպես ավտոմատ, այնպես էլ ոչ ավտոմատ եղանակով։ Ավտոմատ եղանակով դիտարկում տեղի է ունենում ոչ բոլոր բնակավայրերում ( Կառավարության 2025 թվականի մայիսի 22-ի «Մթնոլորտային օդի պահպանության բնագավառում 2025-2030 թվականների համալիր միջոցառումները հաստատելու մասին» N 611-Լ որոշման 1-ին կետով նախատեսվում է հանրապետության համար 14 անշարժ ավտոմատ դիտակայաններ)։ Տվյալ բնակավայրում ավտոմատ ստացիոնար կայանի բացակայության դեպքում, մթնոլորտային օդում ծծմբի երկօքսիդի դիտարկումը կարող է իրականացվել ոչ ավտոմատ եղանակով՝ շուրջօրյա ակտիվ (24 ժամյա) նմուշառման եղանակով կամ պասիվ նմուշառման եղանակով։

	30. Լրացուցիչ խմբագրման և հստակեցման կարիք ունի Հավելվածի աղյուսակ 2-ում (այսուհետ՝ Աղյուսակ 2) տեղ գտած բովանդակությունը՝ այդ թվում նաև հաղորդագրությունների պիտանելիության տեսանկյունից։

	Ընդունվել է
Հավելվածի աղյուսակ 2-ում տեղ գտած բովանդակությունը համաձայնեցված է առողջապահության նախարարության հետ՝ համահունչ է Եվրոպական բնապահպական գործակալության կողմից մշակված մեթոդաբանությանը (https://www.eionet.europa.eu/etcs/etc-he/products/etc-he-products/etc-he-reports/etc-he-report-2024-17-eeas-revision-of-the-european-air-quality-index-bands):
Աղյուսակ 2-ում իրականացվել են տեխնիկական խմբագրական շտկումներ։ 

	31. Հիմնավորման կարիք ունի Հավելվածի Ձև 1-ում ներկայացված բովանդակությունը, քանի որ պարզ չէ, թե վերջինս ինչո՞ւ է վերաբերվում միայն «զգայուն բնակչությանը և խոցելի խմբերին», բացի այդ, անհրաժեշտ է լրացուցիչ քննարկել զգուշացման և տեղեկացման շեմերի նմանօրինակ ներկայացման հարցը։

	Ընդունվել է
Ձև 1-ը և դրանով պայմանավորված կարգավորումներն հանվել են նախագծից։


	32. Բովանդակային և գործառնական անհամապատասխանություններից խուսափելու համար՝ անհրաժեշտ է միմյանց համապատասխանեցնել Հավելվածի Ձև 1-ի և Աղյուսակ 2-ի բովանդակությունները։

	Ընդունվել է
Ձև 1-ը և դրանով պայմանավորված կարգավորումներն հանվել են նախագծից։

